
Ermənistan tərəfinin bu cür davra-

nışı Azərbaycan xalqı üçün gözlənilməz 
olmamışdır. Tarixi aspektlərə nəzər 
salsaq, görərik ki, erməni millətçiliyi 
düşünülmüş şəkildə qonşu dövlətlərin 
ərazilərinə iddia edərək terror, təxribat, 
nəhayət, müharibə metodlarına əl atmış, 
özünün uydurma “böyük Ermənistan” 
xəyallarını gerçəkləşdirməyə cəhd 
göstərmişdir. Dünya erməniliyi, erməni 
diasporu və himayədar dövlətlərin bəzi 
dairələri tərəfindən dəstək alan ermənilər 
ümumbəşəri dəyərlərə və ideallara qarşı 
yönələn cinayətlər törətməkdən heç vaxt 
çəkinməmişlər. 

Son dövrlərdə erməni təcavüzü və 
işğalı barədə kifayət qədər tarixi araşdır-
malar aparılmış, tarixçilərimiz tərəfindən 
bu sahədə fundamental elmi-tədqiqat 
əsərləri ortaya qoyulmuşdur. İnsan 
Hüquqları üzrə Müvəkkil  (Ombudsman) 
olaraq daha çox məhz insan hüquq və 
azadlıqları kontekstində bəzi məsələlərin 
üzərində dayanmağı vacib hesab edirik.

Məlumdur ki, Azərbaycan Res-
publikasının Konstitusiyası ölkənin 
bütün vətəndaşları üçün bərabərlik 
prinsipini təsbit etmişdir. Əsas Qanu-
nun 25-ci maddəsi bilavasitə müəyyən 
edir ki, dövlətimiz irqindən, etnik 
mənsubiyyətindən, dinindən, dilindən, 
cinsindən, mənşəyindən asılı olmaya-
raq bütün vətəndaşlara bərabər hüquq 
təminatı verir. Ümumdünya İnsan 
Hüquqları haqqında Bəyannamənin 2-ci 
maddəsi eyni məqamları ehtiva edir. 

Başqa sözlə desək, Azərbaycan Respub-
likası öz üzərinə öhdəlik kimi hər kəsin 
hüquq və azadlıqlarının təmin edilməsini 
götürmüşdür. Azərbaycan Respub-
likası qoşulduğu bütün beynəlxalq 
müqavilələrdə, konvensiayalarda, daxil 
olduğu beynəlxalq təşkilatlara qəbul 
edilərkən götürdüyü öhdəliklərdə bütün 
etnik qruplara bərabər şəkildə münasibət 
göstərməyi şüurlu şəkildə qəbul etmişdir.

Qarşı tərəfin təbliğatı isə, əksinə, 
milli və irqi ayrı-seçkilik, etnik 
fərqləndirmə kimi meyilləri vurğulaya-
raq klassik faşizm prinsiplərini özündə 
əks etdirir. Ermənistan Respublikasının 
keçmiş prezidenti Robert Koçarya-
nın çıxışlarının birində ermənilərlə 
azərbaycanlıların birgə yaşayışının 
mümkün olmamasını genetik amillərlə 
əsaslandırmaq cəhdi müasir dövrdə 
faşist və nasist yanaşmanın birba-
şa etirafından başqa heç nə sayıla 
bilməz. Bu cür irqçi fikir Ermənistan 
dövlətinin monoetnik ölkə olmasının 
göstəricisidir. Təəssüf ki, işğalçı dövlətin 
prezidenti kimi məsul vəzifə tutan 
şəxsinin bu cür ifadələri beynəlxalq 
ictimaiyyət tərəfindən vaxtında qınağa 
səbəb olmamış, elə bu cür etinasız-
lıq halları erməni təcavüzünü daha 
da “həvəsləndirmişdir”. Cəzasızlıq 
faktoru, BMT Təhlükəsizlik Şurasının 
məlum 4 qətnaməsinin icra edilməməsi, 
beynəlxalq  hüquqa hörmətsizlik bu 
dövlətin rəsmi siyasətinin faktiki 
təzahürləri olmuşdur.

Faktlara müraciət etsək, görərik 
ki, Ermənistan Respublikasında bu cür 
meyillər bu və ya digər formada olsa 
da, artıq beynəlxalq səviyyədə müzakirə 
mövzusuna çevrilmişdir. 2019-cu ildə 
aparılmış sorğunun nəticələrinə görə, 
Ermənistan aqressiv ölkələr arasında 
reytinqdə birinci yerdə qərarlaşıb. 
Nüfuzlu “Gallup International” agent-
liyinin “Global Emotions” reytinqində 
qeyd olunurdu ki, dünyanın 140-dan 
çox ölkəsində keçirilmiş sorğuda, məhz 
bu ölkə ən aqressiv insanların yaşadığı 
bölgə kimi xarakterizə olunur.

2017-ci ilin may ayında Cenevrədə 
BMT-nin İrqi ayrı-seçkiliyin ləğv 
edilməsi üzrə komitəsinin 92-ci sessiyası 
keçirilmişdir. Sessiya çərçivəsində 27 
və 28 aprel tarixlərində İrqi ayrı-seçkili-
yin bütün formalarının ləğv edilməsinə 
dair BMT Konvensiyasının Ermənistan 
tərəfindən yerinə yetirilməsi ilə bağlı 
bu ölkə tərəfindən Komitəyə təqdim 
edilmiş yeddinci-on birinci birgə dövri 
məruzə nəzərdən keçirilib.

Hesabatda ermənilərin 
Azərbaycanda kütləvi qırğınlara, 
təqiblərə məruz qalması, Ermənistanın 
adambaşına düşən qaçqınların sayına 
görə 2005-ci ilə kimi dünyada birinci 
yerdə olması, Azərbaycana aid olan 50-ə 
yaxın abidənin, əsasən məzarlıqların qo-
runub saxlanılması, Göy Məscidin fars 
arxitekturasına aid olması kimi uydurma 
və böhtanların yer alması bu dövlətin 
insan hüquqlarına münasibətinin əyani 
təzahürü sayıla bilər. Təbii ki, bu hallar 
nəzərdən qaçmamış və hesabat tənqidi 
münasibətlə qarşılanmışdır. Ermənistan 
tərəfinin məruzəsindən sonra bir sıra 
Komitə üzvləri tərəfindən məruzəyə 
münasibət bildirilmiş, xüsusilə mənfi 
hal olaraq irqi ayrı-seçkilik zəminində 
qaldırılmış cinayət işlərinin sayının az 
olmasına diqqəti çəkilmişdir.

Ermənistan tərəfindən insan hü-
quqları sahəsində bir çox beynəlxalq 
sazişin ratifikasiya edilməməsi də 
daxil çoxsaylı tənqidi məqamlar 
səsləndirilmiş, eyni zamanda Pa-
kistan və Mavriki nümayəndələri 
Ermənistan ərazisində hazırda nə 
qədər azərbaycanlının yaşadığını sorğu 
etmişlər. Pakistan nümayəndəsi ötən əsr 
ərzində Ermənistan ərazisində sayları 
yüz minlərlə olan azərbaycanlıların 
Ermənistanda 2011-ci ildə keçirilən 
əhalinin siyahıya alınmasının rəsmi 
nəticələrinə əsasən saylarının "0” (sıfır) 

olaraq qeyd edilməsinin səbəbləri ilə 
maraqlanmışdır. Bundan əlavə, Pakistan 
nümayəndəsi Ermənistan əhalisinin 
sürətlə azalmasının və ölkədə müsəlman 
mənşəli milli azlıqların mövcud olma-
sına baxmayaraq, rəsmi statistikaya 
əsasən ölkədə cəmi 812 müsəlman 
mənşəli əhalinin olmasının səbəblərini 
sorğu etmişdir. Mavriki nümayəndəsi 
isə çıxışında azərbaycanlılarla ya-
naşı Afrika mənşəli Ermənistan 
vətəndaşlarının da rəsmi statistikada 
mövcud olmamasının irqi ayrı-seçkilik 
nəticəsində baş verə biləcəyi ehtima-
lını qeyd etmiş və əhalisinin 98.3%-ni 
ermənilərin təşkil etdiyi Ermənistan 
cəmiyyətinin kifayət qədər homogen bir 
cəmiyyət olduğunu bildirmişdir. Bundan 
əlavə o, sığınacaq və qaçqın statusu 
verilən şəxslər barədə qərar alınarkən 
müsəlman və Afrika mənşəli şəxslərə 
münasibətdə mövcud olan ayrı-seçki-
lik halları ilə bağlı QHT-lər tərəfindən 
səsləndirilən iddialara Ermənistan 
tərəfinin münasibət bildirməsini tələb 
etmişdir. Digər Komitə üzvləri daha 
çox erməni apostol kilsəsi ilə bağlı 
fənnin hansı səbəblərdən milli azlıqlara 
da məcburi qaydada tədris edildiyini 
sorğu etmişlər. Qaldırılan məsələlərə 
reaksiya bildirən Ermənistan nümayəndə 
heyətinin rəhbəri Ermənistanda bir nəfər 
belə azərbaycanlının yaşamamasının 
səbəbləri ilə bağlı suala cavabında 
əhalinin siyahıya alınması zamanı sorğu-
da iştirak edən şəxslər tərəfindən etnik 
mənsubiyyətləri ilə bağlı hansı məlumat 
təqdim edilərsə onun əsas götürüldü-
yünü qeyd etmişdir. Bununla o, guya 
Ermənistan ərazisində azərbaycanlıların 
yaşadığının istisna edilmədiyini vur-
ğulamışdır.  Halbuki, Ermənistanda bir 
nəfər də olsun azərbaycanlının yaşa-
madığı məlum faktdır. Digər tərəfdən, 
nazir müavini bu məqamda insanların 
hansı səbəbə, nədən çəkinərək öz milli 
kimliklərini gizlətdiklərinə aydınlıq 
gətirməmişdir. Suriyadan məqsədyönlü 
şəkildə Azərbaycanın işğal olun-
muş ərazilərinə köçürülmüş Suriya 
erməniləri ilə bağlı faktlara, Ermənistan 
hökumətinin bu siyasətinin beynəlxalq 
hüququn bütün norma və prinsiplərinin 
kobud pozuntusu olması ilə yanaşı, bü-
tün insan hüquqları prinsiplərinə də zidd 
olduğuna münasibət bildirməmişdir. 
Göründüyü kimi, bu ölkədə irqi və ya 
digər ayrı-seçkiliyin mövcudluğu və mo-
noetnik ölkə yanaşması artıq beynəlxalq 
səviyyədə müzakirə predmetinə çevril-
mişdir.

 “Monoetnik dövlət” elə anlayış-
dır ki, burada mədəni sərhədlər siyasi 
sərhədlərlə toqquşur. Belə ölkələrdə yal-
nız bir millətin nümayəndəsi olur, digər 
millətlərin nümayəndələri ya olmur, 
ya da nəzərə çarpmayacaq dərəcədə az 
olur. Monoetniklik özlüyündə mədəni 
plüralizm və ya multikulturalizmlə ciddi 
toqquşur. Bu baxımdan, biz əminliklə 
deyə bilərik ki, Ermənistan Respublikası 
bu meyarlara tam cavab verir. Ölkədə 
yaşayan sakinlərin mütləq əksəriyyəti 
erməni millətinə mənsubdur. Bu, əslində 
1988-ci ildə başlamış etnik təmizləmə 
siyasətinin nəticəsidir. Ölkədə yaşa-
yan 250 mindən artıq azərbaycanlının 
deportasiyası monetnik əhali tərkibinin 
formalaşmasının əsas səbəbi qismində 
çıxış etməkdədir.

1991-ci ildə Ermənistanda, təxminən 
60 min yezidi kürd yaşayırdı. Avropa 
Şurasının Milli Azlıqların Müdafiəsi 
haqqında Çərçivə Konvensiyası üzrə 
Məşvərətçi Komitənin Ermənistanın 
vəziyyətinə dair dördüncü hesabatında 
qeyd olunur ki, toplanmış məlumatların 
qeyri-dəqiqliyi, qeyri-şəffaflığı və 
2011-ci il əhalinin siyahıyaalınması-
nın nəticələrinə dair məlumatın dərc 
edilməsinin 2013-cü ilin dekabrına 
qədər gecikdirilməsi nəşr olunmuş 
yekun nəticələr haqqında şübhə yaradır. 
Məşvərətçi Komitənin hesabatında 
qeyd edilir ki, yezidilərin sayı 2001-ci 

ildə 40.620-dən 2011-ci ildə 35.308-
dək azalıb. Ermənistan dövlətinin milli 
azlıqlara qarşı həyata keçirdiyi siyasət 
nəticəsində azsaylı yezidilər və digərləri 
Ermənistanın ictimai-siyasi və mədəni 
həyatında iştirak edə bilmirlər. 

Ermənistanda bu gün cəmi 812 
müsəlman və 500 yəhudi olduğu 
barədə məlumatların fonunda xarici 
dillərə münasibət məsələsi də ma-
raqlı mənzərəni ortaya qoyur. Əgər, 
misal üçün, Azərbaycanda yüzlərlə 
rus bölməsi olan orta və ali məktəb 
varsa, Ermənistanda bir dənə də olsun 
belə təhsil ocağı yoxdur. Son 2 ildə 
isə yeni hakimiyyətə gəlmiş iqtidar 
Ermənistanda bütün rus televiziya kanal-
larının yayımını dayandırmışdır.

Tədqiqatçıların fikrincə, 
Ermənistanda antisemitizm 3 səviyyədə 
mövcuddur: erməni cəmiyyətində 
antisemitizm; hakimiyyət və 
siyasətçilər tərəfindən dəstəklənən 
antisemitizm; KİV vasitəsilə təbliğ 
olunan antisemitizm. Hələ 1959-cu 
ilin statistik göstəricilərinə görə, sovet 
Ermənistanında yəhudilərin sayı 10 min 
nəfər idi. 2018-ci ildə isə Ermənistanda 
yaşayan yəhudilərin sayı bəzi 
mənbələrdə 100 nəfər, bəzi mənbələrdə 
isə 500 nəfər göstərilir. Bu azalmanın 
başlıca səbəbi antisemitizmin artmasıdır. 
Amerikada nəşr olunan "The Algemei-
ner” qəzetində "Ermənistanda yəhudilərə 
qarşı: açıq-aşkar və təhlükəli” adlı 
məqalədə yazılır: "Erməni cəmiyyətində 
antisemitizm hərəkətlərinin artması və 
iqtisadi vəziyyətin çökməsi yəhudiləri 
ölkəni tərk etməyə vadar etmişdir. 
Cəmi 20 il ərzində Ermənistanın yəhudi 
əhalisinin sayı azalaraq 5000 nəfərdən 
bir neçə yüz nəfərə enmişdir”.

Faşizm ideyalarına pərəstişin 
əyani nümunəsi isə ideyasını Hitlerin 
"Mayn kampf” kitabından götürmüş 
"erməniçilik” cərəyanının banisi, İkinci 
Dünya müharibəsi illərində yəhudilərin 
kütləvi qətlində xüsusi rol oynamış 
Qaregin Njdeyə 2016-cı ilin may ayında 
İrəvanda ucaldılmış heykəl və onun 
açılışında həmin vaxt prezident olan 
Serj Sarkisyanın iştirakı oldu. Bütün 
beynəlxalq etirazlara baxmayaraq 
Njdeyə qoyulan abidə bu gün də yerində 
qalmaqdadır. Ümumiyyətlə, faşizm 
ideyalarının təbliği, antisemitizm, faşist 
“qəhrəmanların” təbliği bu ölkədə dövlət 
siyasətinin tərkib hissəsinə çevrilmişdir.

Erməni cəmiyyətində antisemitizm o 
dərəcəyə çatmışdır ki, Azərbaycan ordu-
sunun əks-hücum əməliyyatları zamanı 
istifadə etdiyi bəzi  silahların təchizatını 
həyata keçirən İsrail dövlətinə və yəhudi 
xalqına nifrət ictimai bəlaya çevrilib. 
Ancaq  oktyabrın son həftəsində Mixael 
Frinkel, Aqvidor Eskin kimi ictimai 
rəyə təsiri olan ekspertlər erməni 
milliyətindən olan şəxslər tərəfindən 
təhqirə məruz qaldıqlarını, onlara 
milli zəmində xoşagəlməz antisemit 
məzmunlu hədələr daxil olduğunu 
bildirmişlər. Ermənistanın İsraildəki 
səfirinin geri çağırılması faktı da 
özlüyündə çox mətləblərə işıq salır.

Ermənistanda mövcud olan 
“azərbaycanofobiya” isə ayrıca tədqiqat 
və hesabatlar üçün əsas ola bilər. Kütləvi 
informasiya vasitələri, sosial şəbəkələr, 
elmi və bədii ədəbiyyat – bu ölkə ilə 
bağlı informasiya daşıyıcısı və mənbəyi 
qismində çıxış edən istənilən obyektin 
monitorinq və təhlili bu fikri çox asan 
şəkildə təsdiq etmiş olar. İş o yerə gəlib 
çatmışdır ki, bir neçə ay bundan əvvəl 
bu dövlətin təhlükəsizlik konsepsiyası-
nın mətni yayılanda öz qonşularına qarşı 
açıq-aşkar aqressiv çağrışların həmin 
sənəddə əks olunması neytral mövqeli 
şəxsləri belə təccübləndirmişdir. “Türko-
fobiya” isə erməni cəmiyyətində o qədər 

kultivasiya edilir ki, ölkənin dövlət 
və ictimai xadimləri bu barədə açıq-
aşkar danışmaqdan belə çəkinmirlər. 
Bu ölkəyə səfər və ya səyahət edən 
çoxsaylı əcnəbi müşahidəçilər bunu öz 
qeydlərində vurğulamaqdan yəqin ki, 
artıq yorulmuşlar.

Bu baxımdan, irqi, etnik ayrı-seçki-
lik, antisemitizm və faşizm amillərinin 
geniş yayıldığı Ermənistanda insan 
hüquqlarının təminatı əlbəttə ki, böyük 
suallar doğurur. Yuxarıda qeyd edildiyi 
kimi BMT Təhlkükəsizlik Şurasının 
qətnamələrini icra etməkdən imtina edən 
dövlətdə yəqin ki, insan hüquqları anla-
yışından belə danışmaq yersiz olardı. 

Bunun qarşılığında təcavüzə məruz 
qalan ölkə olan Azərbaycanda vəziyyət 
tam əks mənzərə ilə xarakerizə olunur. 
Təcavüzkar Ermənistandan fərqli olaraq 
Azərbaycan Respublikası çoxmillətli, 
tolerant, multikultural bir dövlətdir və 
burada müxtəlif dinlərə mənsub olan 
insanlar dostluq və qardaşlıq şəraitində 
birgə yaşayırlar. Azərbaycan müstəqil 
və demokratik prinsiplərə sadiq olan 
bir dövlət kimi öz ərazisində yaşa-
yan bütün xalqlara, bütün millətlərə 
dinindən, dilindən, irqindən və digər 
əlamətlərindən asılı olmayaraq bərabər 
imkanlar yaradır.

Azərbaycan müxtəlif sivilizasiyala-
rın qovuşduğu məkan olaraq, əsrlər boyu 
milli-mədəni rəngarənglik mühitinin 
formalaşdığı, ayrı-ayrı millətlərin və 
konfessiyaların nümayəndələrinin 

sülh, əmin-amanlıq, qarşılıqlı an-
laşma və dialoq şəraitində yaşadığı 
ölkə kimi tanınmışdır. Təkcə Bakı 
şəhərində rusların, ukraynalıların, 
kürdlərin, lakların, ləzgilərin, tatların, 
tatarların, gürcülərin, ingiloyların, 
talışların, avarların, axıska türklərinin, 
Avropa və dağ yəhudilərinin, gürcü 
yəhudilərinin, almanların iyirmidən 
çox cəmiyyətləri və mədəniyyət 
mərkəzləri vardır. Ölkənin paytaxtında 
katolik və pravoslav kilsələri, yəhudi 
sinaqoqları məscidlərlə yanaşı inanc-
lı insanların ziyarət məkanları kimi 
fəaliyyət göstərməkdədir. Azərbaycanda 
dinlərarası dialoq və tolerantlığın dün-
yanın bir çox polietnik regionları üçün 
nümunə olan xüsusi modeli formalaş-
mışdır. Bu gün dünyanın bir sıra ali 
məktəblərində “Azərbaycan multikultu-
ralizmi modeli” tədris edilir.

Xüsusilə vurğulamaq istərdik 
ki, Ermənistan dövləti və diaspora 
nümayəndələri qərəzli olaraq siste-
matik şəkildə Qarabağ münaqişəsini 
və Ermənistanın Azərbaycana 
hərbi təcavüzünü dini qarşıdurma 
kontekstində təqdim etməyə çalışa-
raq, bununla məqsədli şəkildə BMT 
Təhlükəsizlik Şurasının 4 qətnaməsi 
ilə təsdiq olunmuş işğal faktını 
pərdələməyə və məlumatsız şəxslərdə 
dini qarşıdurma təsəvvürü yaratmağa 
çalışır. Bütün müvafiq reytinqlərdə 
dünya ölkələri arasında dini baxımdan 
ən tolerant dövlətlər siyahsında yer alan, 
antisemitizm, dini ayrı-seçkilik kimi 
halların olmadığı təsdiq edilən ölkəmiz 
barədə bu cür təbliğat təbii ki, ancaq 
təəssüf və təəccüb doğurmaqdadır. 
Bu baxımdan, yalnız onu xatırlatmaq 
yerinə düşər ki, Roma Papası Fransisk 
ölkəmizdə multikulturalizm ili kimi 
elan edilən 2016-cı ildə paytaxtımızda 
olmuş, ölkədə dini azadlıqların təmin 
edildiyini rəsmi şəkildə ölkə prezidenti 
ilə görüşündə bildirmişdir. Ümumi 
qəbul edilmiş fikrə görə, Azərbaycan 
tolerantlıq və vicdan azadlığı hüququ-
nun təmin edildiyi, müsəlman Şərqində 
ilk sekulyar demokratik respublikanın 
yarandığı nümunəvi, dünyəvi ölkədir. 
Bu baxımdan, Ermənistan tərəfinin dini 
amili qabardaraq qurmağa çalışdığı 
təbliğat əsassızdır və birmənalı olaraq 
indidən məhvə məhkumdur.

Qeyd edilənlər onu deməyə əsas 
verir ki, insan hüquqlarını ölkə daxilində 
müdafiə etməyən, ümumiyyətlə insan 
hüquqlarına selektiv yanaşamağa üs-
tünlük verən Ermənistandan təbii ki, si-
lahlı münaqişələr zamanı tətbiq olunan, 
döyüş aparılmasının müəyyən üsul və 
metodlarının tətbiqini qadağan edən və 
ya məhdudlaşdıran və silahlı münaqişə 
dövründə fərdin hüquqlarının qorun-
masına yönəlmiş beynəlxalq-hüquqi 
normaların məcmusu olan beynəlxalq 
humanitar hüquq normalarına riayət 
edilməsini gözləmək sadəlövhlük olardı.

Belə ki, BMT tərəfindən qəbul 
olunmuş və dünya ictimaiyyətinin 
hər il Beynəlxalq Sülh Günü kimi 
qeyd etdiyi bir tarixdə – sentyab-
rın 21-də Azərbaycan-Ermənistan 
dövlət sərhədinin Tovuz istiqamətində 
Ermənistan silahlı qüvvələri atəşkəs 
rejimini növbəti dəfə pozmuşdur.

27 sentyabr 2020-ci ildə isə 
saat 06:00 radələrindən başlayaraq 
Ermənistan silahlı qüvvələri atəşkəs reji-
mini kobud şəkildə pozaraq Azərbaycan 
Ordusunun cəbhə zonasında yerləşən 
mövqelərini, Tərtər rayonunun Qapan-
lı, Ağdam rayonunun Çıraqlı və Orta 
Qərvənd, Füzuli rayonunun Alxanlı, 
Şükürbəyli və Cəbrayıl rayonunun 
Cocuq Mərcanlı kəndlərini iriçaplı 
silahlar, mina atanlar və müxtəlif çaplı 

artilleriya qurğularından intensiv atəşə 
tutmuş, Ermənistan silahlı qüvvələrinin 
mülki insanların sıx şəkildə yaşadığı 
yerləri və obyektləri intensiv şəkildə 
atəşə tutması nəticəsində mülki əhali 
və hərbi qulluqçular həlak olmuş və 
yaralanmış, çoxsaylı evlərə və mül-
ki obyektlərə ciddi ziyan dəymişdir. 
Ermənistanın növbəti dəfə mülki əhalini 
qəsdən hədəfə alması beynəlxalq hüquq 
normalarının, o cümlədən, beynəlxalq 
humanitar hüququn, Cenevrə konven-
siyalarının müvafiq müddəalarının 
kobud surətdə pozulması ilə müşahidə 
olunmuşdur. Məhz bu təcavüz aktla-
rına cavab olaraq Azərbaycan ordusu 
əks-hücum əməliyyatlarına başlamağa 
məcbur olmuşdur.

Növbəti günlərdə Gəncə, 
Mingəçevir, Tərtər, Bərdə, Ağcabədi, 
Beyləqan, Naftalan, Ordubad və digər 
ərazilər də Ermənistan tərəfindən atəşə 
tutulmağa başlanmış, ağır artilleriya 
və raket zərbələrinə məruz qalmışdır. 
Mülki əhalinin məskunlaşdığı yaşayış 
məntəqələrini mütəmadi atəşə tutması 
nəticəsində insan hüquqlarının kobud 
şəkildə pozulması ilə müşayiət olunan 
müxtəlif dağıntılar və insan tələfatı ilə 
bağlı Azərbaycan Respubliksının İnsan 
Hüquqları üzrə Müvəkkili tərəfindən 
faktaraşdırıcı monitorinq həyata 
keçirilməyə başlamış, müvafiq təhlil və 
hesabatlar hazırlanmışdır. Bu monitorinq 
Ermənistan silahlı qüvvələrinin hü-
cumları nəticəsində insan  hüquqlarının 

pozulmasına dair faktları araşdırmaq və 
həqiqətləri dünya ictimaiyyətinə çatdır-
maq məqsədi daşımışdır.

Ağır artilleriya və iriçaplı silahlar-
dan açılan atəşlər, o cümlədən, aviasiya 
zərbələri nəticəsində mülki əhali arasın-
da çoxsaylı ölüm halları və yaralanmalar 
baş vermiş, yaşayış məntəqələrindəki 
çoxsaylı fərdi evlər və digər sosial 
obyektlər tamamilə dağıdılmış, onlara 
ciddi zərər vurulmuş, ev heyvanları 
kütləvi şəkildə tələf olmuşdur.

Bütün bunlar mülki əhalinin – 
uşaqların, qadınların, ahılların, əlilliyi 
olan şəxslərin hərbi münaqişələr zamanı 
insan hüquqlarının qorunmasına dair 
beynəlxalq sənədlərin, o cümlədən 
BMT-nin “Qadın və uşaqların fövqəladə 
hallarda, silahlı münaqişələr dövründə 
müdafiəsi haqqında Bəyannaməsi”nin, 
“Uşaq hüquqları haqqında”, “Əlilliyi 
olan şəxslərin hüquqları haqqında” kon-
vensiyalarının, habelə 1949-cu il tarixli 
Cenevrə konvensiyaları və onların əlavə 
protokollarının müddəalarının ciddi 
şəkildə pozulması ilə nəticələnmişdir. 

Halbuki, beynəlxalq sülhün və 
təhlükəsizliyin əsas təminatçısı kimi 
çıxış edən BMT Təhlükəsizlik Şura-
sının 1993-cü ildə qəbul etdiyi – 822, 
853, 874 və 884 saylı qətnamələri 
Ermənistanın Azərbaycan ərazilərinə 
hərbi təcavüzü ilə əlaqədar münaqişənin 
beynəlxalq hüququn norma və 
prinsipləri əsasında həlli üzrə siyasi 
prosesin hüquqi çərçivəsini müəyyən et-
mişdir. Həmin qətnamələrdə Azərbaycan 
ərazilərinin işğalı pislənilmiş, güc tətbiqi 
vasitəsilə ərazi iddialarının reallaşdırıl-
masının qəbuledilməzliyi vurğulanmış, 
Azərbaycanın ərazi bütövlüyü, suveren-
liyi və sərhədlərinin toxunulmazlığı bir 
daha təsdiq edilmiş və işğalçı qüvvələrin 
Azərbaycanın işğal olunmuş bütün 
ərazilərindən dərhal, tam və qeyd-
şərtsiz çıxarılması tələb olunmuşdur. 
BMT-nin Baş Məclisinin 1974-cü il 
14 dekabr tarixli qətnaməsi ilə qəbul 
edilmiş “Qadın və uşaqların fövqəladə 
hallarda, silahlı münaqişələr dövründə 
müdafiəsi haqqında Bəyannamə”də də 
vurğulanır ki, mülki əhaliyə, xüsusilə, 
onun ən müdafiəsiz hissəsi olan 
qadınlara və uşaqlara, saysız-hesabsız 
əzab-əziyyət gətirən hücum edilməsi və 
onun bombardman olunması qadağan-
dır və belə hərəkətlər pislənilməlidir. 
Bütün dövlətlər qadınların və uşaqların 
müdafiəsi üçün mühüm təminatlar verən 
1925-ci il Cenevrə protokolu və 1949-cu 
il Cenevrə konvensiyaları, həmçinin 
silahlı münaqişələr dövründə insan 
hüquqlarına hörmət edilməsinə aid digər 
beynəlxalq hüquqi aktlarla üzərlərinə 
götürdükləri öhdəlikləri yerinə 
yetirməlidirlər. Ermənistan Respublikası 
da həmin beynəlxalq müqavilələrdən 
irəli gələn və üzərinə düşən öhdəlikləri 
yerinə yetirməli olduğu halda bunu 
icra etmir. Azərbaycan ərazilərinin 
Ermənistan silahlı qüvvələri tərəfindən 
işğalı və mülki əhalinin yaşadığı digər 
yaşayış məntəqələrinin isə ağır artilleri-
yadan atəşə tutulması beynəlxalq hüquq 

norma və prinsiplərinin, beynəlxalq hu-
manitar hüquq normalarının kobudcası-
na pozulmasıdır. Azərbaycan ərazilərinin 
hərbi təcavüzə məruz qalması, mülki 
obyektlərin mütəmadi olaraq atəşə tutul-
ması həmin ərazilərdə yaşayan əhalinin, 
o cümlədən, uşaqların, qadınların, 
əlilliyi olan şəxslərin, ahılların, qaçqın 
və məcburi köçkünlərin beynəlxalq 
sənədlərdə təsbit olunmuş hüquq və 
azadlıqlarının kobud şəkildə pozulması 
ilə nəticələnir. BMT-nin “Uşaq hüquq-
ları haqqında Konvensiya”sının 38-ci 
maddəsinə əsasən iştirakçı dövlətlər 
silahlı münaqişələr zamanı onlara 
tətbiq edilən və uşaqlara aidiyyəti olan 
beynəlxalq humanitar hüquq normala-
rına hörmət bəsləməyi və onlara əməl 
olunmasını təmin etməyi öhdələrinə 
götürürlər. Silahlı münaqişələr zama-
nı mülki əhalinin müdafiəsi ilə bağlı 
beynəlxalq humanitar hüquq üzrə öz 
öhdəliklərinə uyğun olaraq iştirakçı 
dövlətlər silahlı münaqişənin toxunduğu 
uşaqların müdafiəsini və onlara baxılma-
sını təmin etmək üçün bütün mümkün 
tədbirləri görürlər. Eləcə də əlilliyi olan 
şəxslər və məcburi köçkünlər üçün inşa 
edilmiş yaşayış binasının Ermənistan 
silahlı qüvvələri tərəfindən ağır artil-
leriya atəşinə tutulması faktı ilə bağlı 
qeyd olunmalıdır ki,  BMT-nin “Əlilliyi 
olan şəxslərin hüquqları haqqında 
Konvensiyası”nın preambula hissəsində 
BMT Nizamnaməsində şərh olunan 
məqsəd və prinsiplərə tam hörmət 

edilməsinə və insan hüquq-
ları sahəsində tətbiq olunan 
müqavilələrə riayət edilməsinə 
əsaslanan sülh və təhlükəsizlik 
şəraitinin əlilliyi olan şəxslərin 
tam müdafiə olunması üçün, o 
cümlədən, silahlı münaqişələr 
və xarici dövlətlərin işğalı 
zamanı əlilliyi olan şəxslərin 
müdafiəsi üçün mütləq şərt 
olması təsbit olunmuşdur. Bu 
Konvensiyanın 11-ci maddəsi 
(Risk vəziyyətləri və fövqəladə 
humanitar vəziyyətlər) tələb 
edir ki, iştirakçı dövlətlər 
beynalxalq humanitar hüquq 
və insan hüquqlarına dair 
beynalxalq hüquq da daxil 
olmaqla, beynəlxalq hüquq üzrə 
öz öhdəliklərinə uyğun olaraq 
silahlı münaqişələr, fövqəladə 

humanitar vəziyyətlər və təbii fəlakətlər 
də daxil olmaqla risk vəziyyətlərində 
əlilliyi olan şəxslərin müdafiəsinin və 
təhlükəsizliyinin təmin olunması üçün 
bütün zəruri tədbirləri görsünlər. 

Qeyd olunan müharibə cinayətləri 
ilə kifayətlənməyən işğalçı Ermənistan 
region üçün ciddi ekoloji fəsadlar 
törədə biləcək və eyni zamanda, region 
dövlətləri və ümumilikdə, Avropanın 
enerji təhlükəsizliyinə yönəlik təxribatçı 
əməllərə də yol verir. Belə ki, mülki 
əhalinin sıx yaşadığı və münaqişə zona-
sından uzaq olan Yevlax rayonu ərazisini 
və bu ərazidən keçən Bakı-Tbilisi-Cey-
han əsas ixrac neft boru kəməri kaset 
tipli raket zərbələri ilə atəşə tutulub 
və raketlər Yevlax rayonu ərazisində 
Bakı-Tbilisi-Ceyhan boru kəmərinin 
10 metrliyinə düşüb. Nəticədə 300-dən 
çox kaset tipli bombaların qəlpələri 
ətrafa yayılıb. Bu isə mülki əhalinin 
həyat və sağlamlığı üçün ciddi təhlükə 
və təhdiddir. Ermənistanın törətmiş 
olduğu növbəti müharibə cinayəti artıq 
yalnız Azərbaycan dövlətinə qarşı 
deyil, bütünlükdə region və Avropa 
dövlətlərinə yönəlik cinayət hadisəsi 
olmaqla, qlobal enerji təklükəsizliyinə 
zərbə vurmaq və region üçün ciddi 
ekoloji fəsadlar törətmək məqsədi 
daşımışdır.

Beynəlxalq humanitar  hüququn 
tənzim etdiyi münasibətlər dairəsində 
hərbi əsirlərlə davranış məsələləri 
xüsusi əhəmiyyət daşıyır. Əsir dö-
yüş əməliyyatlarında iştirak edən 
hərbçinin və qeyri-hərbçinin sonrakı 
əməliyyatlarda iştirakına yol verməmək 
məqsədilə azadlığı məhdudlaşdırılan 
şəxsə deyilir. Başqa sözlə desək, döyüş 
əməliyyatlarında ələ keçirilən mülki 
vətəndaşlar "əsir", silahlı qüvvələrdə 
xidmət edənlər isə "hərbi əsir" adlan-
dırılır. Hərbi əsirin – tərkisilah edilən 
düşmən olduğunu, onların Hərbi əsirlər 
ilə rəftara dair Cenevrə Konvensiyası-
nın tələbinə görə dövlətin müvəqqəti 
hakimiyyəti altında olmalı və həmin 
dövlətin onların taleyinə görə tam 
məsuliyyət daşımalı olduğunu qeyd 
etmək vacibdir.

Bu hərbi əsirlərlə rəftara dair 
dövlətlərin öz üzərinə götürdüyü 
beynəlxalq öhdəlikdən irəli gələn əsas 
tələbdir. Beynəlxalq humanitar hüquqa 
müvafiq olaraq hərbi əsirlər onları əsir 
götürən hər hansı hərbi hissənin, yaxud 
da konkret hansısa xüsusi şəxslərin 
nəzarəti altında deyil, birbaşa düşmən 
dövlətin himayəsi altında olmalıdır 
və onlar heç bir halda hərbi hissələrdə 
saxlanıla bilməz.

 Azərbaycan tərəfi əsirlərlə davranış 
qaydalarına beynəlxalq konvensi-
yaların müddəalarına uyğun olaraq 
tam riayət edir. Ombudsman təsisatı 
da öz səlahiyyət dairəsinə uyğun 
olaraq bu kateqoriya şəxslərlə dav-
ranış məsələlərini monitorinq edir. 
Bu baxımdan, İnsan Hüquqları üzrə 
Müvəkkil Milli Preventiv Mexaniz-
min funksiyalarının icrası fəaliyyəti 
çərçivəsində hərbi əsirlərlə rəftar və 

onların saxlanma şəraiti ilə bağlı əsir 
düşmüş hərbi əsirlərlə görüşmüşdür. 
BMT-nin İşgəncə və digər qəddar, qey-
ri-insani və ya ləyaqəti alçaldan rəftar 
və ya cəza əleyhinə Konvensiyasının 
Fakültativ Protokolu və Azərbaycan 
Respublikasının İnsan Hüquqları üzrə 
Müvəkkili (Ombudsman) haqqında 
Konstitusiya Qanununun tələbləri 
əsasında təşkil olunmuş başçəkmədə 
məqsəd hərbi əsirlərin saxlanma şəraiti, 
onlarla rəftar məsələləri, beləliklə 
də hüquqlarının təmin olunması 
vəziyyətinin beynəlxalq humanitar 
hüquq normaları, xüsusilə də Hərbi 
əsirlərlə rəftara dair Cenevrə Konven-
siyasının müddəaları əsasında araş-
dırılmasından ibarət olub. Başçəkmə 
zamanı hərbi əsirlər Ombudsman 
tərəfindən fərdi qaydada qəbul 
olunub, onlara hüquqları və müraciət 
mexanizmləri ilə bağlı öz dillərində 
qanunvericilik aktları təqdim edilməklə 
hüquqları izah olunub. Ailələri ilə 
telefon danışıqlarının təmin edildi-
yini bildirən hərbi əsirlər göstərilən 
rəftardan və saxlanma şəraitindən, 
tibbi xidmətdən, qidalanmadan razılıq 
etməklə yanaşı, əvvəlcədən belə 
humanist münasibəti gözləmədiklərini 
bildiriblər. Başçəkmə zamanı döyüşdə 
yaralanmış hərbi əsirlər Mili Preventiv 
Qrupun həkim üzvünün iştirakı ilə 
müayinə olunub. Hər hansı bir fərq 
qoyulmadan hərbi əsirlərə münasibətdə 
lazımi tibbi-psixoloji xidmətin təmin 

olunduğu, beynəlxalq humanitar hüquq 
normalarına, xüsusilə də Cenevrə 
 Konvensiyalarının müddəalarına tam 
riayət edildiyi müşahidə olunub.

 Yeri gəlmişkən, hərbi əsir 
döyüşən dövlətlərin silahlı qüvvələri 
ilə birbaşa əlaqədardırsa, girov adətən 
hərbi əməliyyatlar zonasını müəyyən 
səbəblər üzündən tərk edə bilməyən 
və hərbi əməliyyatlarda birbaşa iştirak 
etməyən mülki şəxslərin düşmən silahlı 
qüvvələri tərəfindən ələ keçirilməsi 
ilə bağlıdır. Cenevrə Konvensiyası və 
digər beynəlxalq hüquqi aktların silahlı 
münaqişələr zamanı mülki şəxslərin 
girov götürülməsini və saxlanılmasını 
qadağan etməsinə baxmayaraq, Dağlıq 
Qarabağ münaqişəsinin bütün tarixi 
ərzində erməni tərəfinin davranışlarında 
bunun tam əksini müşahidə etdiyimizi 
də vurğulamağa ehtiyac var.

Digər tərəfdən, humanitar atəşkəsə 
Ermənistanın riayət etməməsi, həlak 
olmuş şəxslərin təhvil verilməməsi, 
əsirlərin dəyişdirilməsindən imtina 
edilməsi açıq-aşkar ortada olan faktdır. 
Humanitar atəşkəs barədə razılığa 
gəlindikdən bir neçə saat sonra Gəncə 
şəhərinə ballistik raketin atılması 
bütün dünya ictimaiyyətinin gözü 
önündə baş vermişdir. Təəssüflər olsun 
ki, müharibələrin acı nəticələrindən 
insanlarımızı qorumalı olan beynəlxalq 
humanitar hüquq hamımıza, bütün dün-
ya dövlətlərinə, səlahiyyətli beynəlxalq 
təşkilatlara məxsus olsa da, bu insanlığa 
yaraşmayan praktikaya qəsdən göz 
yumulur və lazımi reaksiya verilmir.

Onu da unutmaq lazım deyil ki, 
bu gün davam edən hərbi əməliyyatlar 
bütün dünya və beynəlxalq hüquq 
tərəfindən tanınmış Azərbaycan Res-
publikasının dövlət sərhədləri daxilində 
aparılır. Bu baxımdan qeyd edək ki, 
hal-hazırda baş verən erməni təcavüzü 
cinayətləri Azərbaycan Respublikası 
Cinayət Məcəlləsinin bir sıra maddələri 
ilə – təcavüzkar müharibəni planlaş-
dırma, hazırlama, aparma, beynəlxalq 
müdafiədən istifadə edən şəxslərə 
hücum etmə, muzdluluq, müharibə 
qanunlarını və adətlərini pozma, silahlı 
münaqişə zamanı beynəlxalq humanitar 
hüquq normalarını pozma, müdafiə 
olunan nişanlardan sui-istifadə kimi 
cinayət tərkibləri yaradır. Qeyd etmək 
lazımdır ki, Azərbaycan Respublika-
sı Baş Prokurorluğu tərəfindən son 
dövrdə bu maddələrin bir çoxu üzrə 
artıq cinayət işləri açılmışdır. İnanırıq 
ki, Azərbaycanın əraziləri tam azad 
edildikdən sonra Azərbaycan qarşısında 
cinayət törətmiş şəxslər tam şəkildə 
hüquqi məsuliyyətə cəlb ediləcəkdir.

Ümumiyyətlə, Ermənistanın 
insanlığa sığmayan hərbi cinayətləri 
əhalinin həyat və sağlamlığı üçün ciddi 
təhlükədir və bu təcavüz aktı beynəlxalq 
təşkilatları, dünya dövlətlərini, milli in-
san hüquqları təsisatlarını düşündürməli, 
narahat etməlidir. Ona görə də işğalçı 
Ermənistana qarşı hüquqi sanksiyaların 
tətbiq edilməsi ilə bağlı konkret tədbirlər 
görülməlidir. Azərbaycanın dinc 
əhalisinin həyat və sağlamlığı üçün ciddi 
təhlükə yaradan Ermənistanın ölkəmizə 
qarşı bu hərbi təxribatları, insanların 
təkcə fiziki və maddi cəhətdən deyil, 
mənəvi-psixoloji baxımdan da ağır və 
riskli vəziyyətdə qalmalarına, yaşamaq, 
təhlükəsiz və sağlam ətraf mühitdə 
yaşamaq və digər fundamental hüquq və 
azadlıqlarının kobud şəkildə pozulması-
na səbəb olur. Buna görə də beynəlxalq 
təşkilatları və nüfuzlu dünya dövlətlərini 
ədalətli sülhün əldə olunması səylərinə 
zərbə vuran Ermənistan Respublika-
sından müharibə cinayətlərinə, mül-
ki əhalinin hüquq və azadlıqlarının 
kobud şəkildə pozulmasına səbəb olan 
cinayətkar əməllərinə, işğal faktına 
qeyd-şərtsiz son qoymağı tələb etməyə, 
bu ölkəyə münasibətdə beynəlxalq 
hüquqi məsuliyyət müəyyən edən təcili 
tədbirlər görməyə çağırırıq.

27 sentyabr 2020-ci il tarixdən başlayaraq 
Ermənistan silahlı qüvvələri növbəti 

dəfə atəşkəs rejimini pozmuş, Azərbaycan 
Respublikasının ərazilərinə hücum edərək 
düşünülmüş təxribat törətmişlər. Azərbaycan 
Respublikasının silahlı qüvvələri əks-hücum 
əməliyyatları keçirmiş, düşmənin  cavabını 
verərək onu geri oturtmuş, işğal altında 
olan ərazilərin azad edilməsi istiqamətində 
Birləşmiş Millətlər Təşkilatının (BMT) 
Nizamnaməsinin 51-ci maddəsinə uyğun 
olaraq əməliyyatlara başlamışdır. 

Ermənistanın beynəlxalq humanitar hüququ pozması insan 
hüquqlarına ölkədaxili münasibətinin məntiqi davamıdır

Səbinə ƏLIYEVA, 
Azərbaycan Respublikasının Insan Hüquqları üzrə  
Müvəkkili (Ombudsman)


